
Kartsen Hansen, sum er 67 
ára gamal, sigur, at hann 
gjørdist ikki sørt skakkur, tá 
hann sá Sosialin mikudagin.

– Tí eg havi longu rætt til 
fulla pensjón, sigur hann.

Karsten Hansen vísir á, 
at skipanin er soleiðis, at 
starvsaldurin í løgtinginum 
og í landsstýrinum verða 
lagdir saman, so hann hev­
ur longu rætt til fulla lands­
stýrispensjón. Tí var tað ikki 
rætt, sum skrivaðu, at hann 
skal sita í tvey ár afturat í 
landsstýrinum fyri at vinna 
sær fulla eftirløn.

Men tað er ikki við hans­
ara góða vilja.

– Eg var landsstýrismaður 
í fíggjarmálum, tá ting­
mannalønirnar og -pensjón­
irnar vórðu broyttar í 1999. 
Tá varð trýst lagt á meg fyri 
at gera somu broytingar fyri 
landsstýrisfólkini. Men eg 
var í móti hesum og noktaði 
at leggja uppskotið fram, sig­
ur Karsten Hansen. 

Hann var og er ímóti hesi 
pensjónsskipan, og hann vildi 
ikki fáa skotið í skógvarnar, 
at hann gjørdi hetta fyri at 
bjarga sær sjálvum.

Men í desember í 2003 

koyrdi Anfinn Kallsberg 
hann frá sum landsstýris­
mann – tá nýval varð út­
skrivað. Eftir valið skipaði 
Jóannes Eidesgaard fyrru 
ABC samgonguna.

Jóannes Eidesgaard, stuðl­
aður av Anfinn Kallsberg, 
koyrdi so málið ígjøgnum 
tingið, sum tryggjar lands­
stýrisfólkum fulla pensjón 
eftir átta ára starvstíð – og 
sum ger, at teir kunnu leggja 
starvsaldurin í tingum og í 
landsstýrinum saman.

Pensjónsaldurin hjá poli­
tikarum er sum hjá øðrum 
67 ár. Men men, og her er eitt 
men. Um aldurin á tingmanni 
pluss tvær ferðir starvsald­
urin tilsamans er 95, so kann 
hann pensjónerast sum 60 
ára gamal.

– Og fyrstu menn at gera 
sær dælt av hesi skipan fult 
út eru Jóannes Eidesgaard 
og Anfinn Kallsberg, sigur 
Karsten Hansen.

Teir báðir eru nú pensjó­
neraðir løgmenn og fáa um 
35.000 krónur um mánað­
in í pensjón. Tað stendur 
teimum frítt at tjena alt 
tað, teir hava hug til við 
síðuna av, bara tað ikki 

er løn frá tí almenna.
Karsten Hansen kundi so­

stætt farið til hús sum lands­
stýrispensjónistur við fullari 
pensjón upp á umleið 30.000 
krónur.

– Men tað vildi eg ikki. Eg 
stillaði uppaftur fyri at pro­
vokera skipanina, sum eg 
ikki haldi vera rættvísa, sigur 
hann.

Tað er mikið áhugavert, at løg­
tingsfólk nú eru sinnað at fara nið­
ur í løn til tess at ganga sum góðar 
fyrimyndir fyri, at onnur almenn 
starvsfólk eisini skulu niður í løn. 
Ein spurnarrunda, sum Sosialurin 
í gjár gjørdi millum tingfólk vísir, 
at ein stórur meiriluti av tingfólku­
num halda, at tað er rætt, at ting­
fólk fara eini fimm prosent niður 
í løn soleiðis, at tey kunnu ganga 
sum góðar fyrimyndir, nú ætlan 
landsstýrisins er, at hægri løntu 
almennu starvsfólkini skulu niður 
í løn sum ein kompensatión fyri 
skattalættan.

Leiðarin á lønardeildini í Fíggj­
armálaráðnum hevur sagt, at lands­
stýrið vil, at starvsfólk, sum fáa ein 

skattalætta, sum svarar til ein løn­
arvøkstur upp á átta prosent, skulu 
fýra prosent niður í løn.

Í september í fjør setti Sosialurin 
eisini tingfólkum sama spurning, tá 
málið eisini varð frammi. Tá søgdu 
tingfólk kortanei. So her er hend ein 
broyting, sum helst ikki bara skyld­
ast, at partur av tingfólkunum eru 
skift út, men heldur tað, at lands­
stýrið hevur konkretar ætlanir um, 
at almenn starvsfólk skulu niður í 
løn. Tí kunnu tey ikki siga annað, 
enn at tey sjálv skulu ganga sum 
góðar fyrimyndir. Alt annað vildi 
verið hyklarí.

Hóast samlaða svarið frá ting­
fólkum er rímuliga greitt, so undar 
tað okkum, at summi tingfólk – 

sum fara at atkvøða fyri flatskatti, 
sum gevur teimum ríkaru skatta­
lætta – ikki vilja svara einum so 
konkretum spurningi. Og tá ein 
ávísur tingmaður svarar, at hann 
tosar ikki við Sosialin, tí at Sosialur­
in hevur skrivað um ein dóm, hann 
júst hevur fingið fyri skattasvik, tá 
grevur hann seg so djúpt niður, at 
hann átti at lagt tingsessin frá sær 
beinanvegin. Slíkt er óvirðiligt, her 
átti formaðurin í tingbólkinum hjá 
Sambandsflokkinum, ella løgmaður 
sjálvur, at sett mannin upp á pláss.

Tað kann tykjast banalt, opp­
urtunistiskt og populistiskt at seta 
tingfólki slíkan spurning, sam­
stundis sum fakfelagsfólk og onnur 
dukaðu á veggirnar í tinghúsinum 

fyri at mótmæla ætlaða flatskatti­
num. Men hinvegin eru politikarar­
nir millum tey væl løntu almennu 

starvsfólkini, sum enntá hava tað 
previlegium, at tey sjálvi áseta sína 
egnu løn og sína egnu pensjón og 
sínar egnu skattafríu ágóðar, sum 
eru so vanvirðiliga langt oman fyri 
tað, sum vanlig fólk fáa.

At tingfólk siga ja til lønarniður­
skurð forpliktar, samstundis sum 
tað vísir álvaran í málinum hjá 
samgonguni við at gjøgnumføra 
flatskattaskipanina og at kroysta 
fakfeløgini til status quo ella eina 
ávísa lønarlækking.

Tingfólk meina flatskattin 
í álvara – og vilja niður í løn

Karsten Hansen hevur 
sum løgreglumaður í 37 ár 
upptjent sær fulla danska 
tænastumannaeftirløn. Og 
tað ber ikki til at fáa fleiri 
tænastumannapensjónir. 
Heldur ikki, um tú eisini 
hevur eina danska, so sum 
løgreglumenn hava.

Tá so er, so fært tú ta 
»bestu«  pensjónina. Í før­
inum hjá Karsten Hansen 
er tað staturin, sum kemur 
at rinda tað mesta, meðan 
landskassin sparir tilsvar­
andi.

Og fært tú eina tænast­
umannaeftirløn, so skal tú 
ikki hava eina almenna løn 
eisini. So um Karsten Han­
sen vildi rættiliga skorað 
kassan, so kundi hann farið 
á Kósina at arbeitt. Tá hevði 
hann fingið alla ta løn, hann 
megnaði at tjena pluss tær 
30.000 krónurnar, hann tá 
hevði fingið í landsstýris­
pensjón.

Tann møguleikan hava 
Jóannes Eidesgaard og An­
finn Kallsberg...

Staturin rindar 
pensjónina

Binda seg til lønarlækking

Stillaði upp fyri at 
provokera skipanina

Svarti 
desember
Rigmor Dam
kjak á síðu 10

Skatta­
lættin hjá 
samgong­
uni
Magnus Samuelsen
kjak á síðu 10

Hugskot og viðmerkingar – send sms til 225000

Órógavðu tingfólk

Við grýtulokum og karamelleskjum gjørdu mót­
mælisfólk miklan gang uttan fyri Løgtingið í gjár. 
– Vit fara at mótmæla líka til hendan samgongan 
leggur frá sær, segði eitt av mótmælisfólkunum


